Оңдасын ӘШІМОВ, М.Қозыбаев атындағы Солтүстік Қазақстан мемлекеттік университетінің ректоры, ҰҒА академигі
Жолдау арқылы партия беделі көтерілді

Елбасы Нұрсұлтан Назар​баев Қазақстан халқына дәс​түрлі Жолдауын жариялады. Бұл құжаттың ерекшелігі, алдымыздағы жылдан бастап «Нұрлы Жол» атты Жаңа Экономикалық Саясаты жүзеге асырылады. Бағдарламалы құжат экономиканың құрылымдық ​реформасына бағытталғаны анық. Президент бүгінгі Жолдауын Парламентте емес, «Нұр Отанда» жасауы арқылы партияның беделін көтеруді көздейді.

Тоқтала кететін жайт, бүгінгі жағдайда Ұлттық қор қаражатын қажетке жарататын кез туды. Қалай дегенмен де, жаһандық дағдарыс әр елге әртүрлі әсер бергенін біз жақсы сезінеміз. Мысалы, 2007-2009 жылдар аралығындағы дағдарыспен күрес үшін 10 миллиард доллар қордан алынып, халық игілігіне жұмсалды. Осы дағдарыстан жақсы қарқынмен шығуымыз шапшаң қимылдаудың қажеттігін үйреткен тәрізді. Ұлттық қордан 2015-2016-2017 жылдар аралығында жыл сайын 3 млрд. долларға дейін қаражат бөлу туралы шешім қабылданды.

Экономикалық даму кезінде ұлттық экономиканы қиындыққа соқтырмау үшін бағытталған бұл Жолдау тарихта қалатыны сөзсіз. Жолдаудың мәнін айтқанда да Елбасы: «Алдымызда тұрған екі-үш жыл бүкіл дүниеге де, елімізге де оңай болмайды. Сондықтан, не істеуіміз керек, қандай шаралар қолдануымыз керек деген мәселе көлденеңдейді. Осыған байланыс​ты мен Жолдауды ертерек жолдайын деп отырмын. Қалған елу күннің ішінде Үкімет осы Жолдауда не істеу керек екенін дайындап, өзінің іс-шараларын қолданып, жаңа жылдан бастап іске кірісуі керек», – деп кесіп айтты.

Мұндай үлкен әлеуметтік маңызы бар құжат халықтың мемлекетке, билікке сенімін одан әрі арттырады. Елбасы Нұрсұлтан Назарбаев атап өткендей, мемлекет жаңа буынның алдында барлық есіктер мен жолдарды ашты. «Нұрлы Жол» әр азаматтың алдына қоятын мақсаттары да жеткілікті. Алға қойған тапсырмаларды ойдағыдай жүзеге асыратын болсақ, Қазақстан 30 дамыған елдердің қатарына қосылатыны анық.

«Нұрлы Жолда», әсіресе, жас​тарға қажетті әлеуметтік жағдайларды толық қамтамасыз ету жолдары көрсетілген. Жастар нұрлы болашаққа сеніммен қарай​тын игі істер жасалынуда. Мәселен, жас отбасыларға баспана алу, оларды жұмыспен қамтамасыз ету бірінші кезекте шешілетіні айтылды. Бізді қуантатыны еліміздің он жоғары оқу орны білім және практика орталығына айналдырылатыны. Оған мемлекеттік қордан 10 млрд. теңге жұмсалады.

Қауым назарында Елбасы 2015 жыл – ұлттық тарихымыздың ұлық​талатын жылы екенін еске салды. 2015 жылы бірнеше тарихи оқиғаларды – Қазақ хандығының 550 жылдығын, Қазақстан хал​қы Ассамблеясы мен Конс​титуциямыздың 20 жыл​дығын, Ұлы Жеңістің 70 жылдығын атап өтеміз. Сонымен қатар, Ел​басы «Мәңгілік Ел» деген құді​ретті ұғымға тоқтала келе, ондай идеяның бастауы тым тереңде жатқанын жеткізді.

